Коми Республика примитас Олимпийскӧй билысь национальнӧй  эстафета, мый лоӧ Россияса историяын медводдзаысь на.

«Тайӧ - тӧдчана да аслыспӧлӧс лоӧмтор. Коми Республикаӧс петкӧдлысьяс эз нин ӧтчыдысь пырӧдчывны Олимпийскӧй ворсӧмъясӧ, вӧліны участникъясӧн, призёръясӧн да чемпионъясӧн. Ме стӧча тӧда, мый миян спортсменъяс пырасны странаса олимпийскӧй сборнӧй командаӧ да нимкодьӧдасны спорт радейтысьясӧс асланыс бур петкӧдчӧмъясӧн да вермӧмъясӧн», - юӧртіс Коми Республикаса Юралысьӧс вежысь Виталий Стаханов.

Сійӧ юӧртіс, мый Коми Республикаын эстафетаыс мунас Сыктывкарса уличаясті, кӧні заводитчис нин марафон нуӧдӧм кежлӧ дасьтысьӧм. Йирым тӧлысь 28 лунӧ республикаса юркарӧ воасны «Сочи 2014» оргкомитетса» делегатъяс, кодъяслы колӧ стӧча уджавны став котыртан юалӧмъяс вылын. 

«Торъя юалӧм — эстафеталӧн маршрут. «Сочи 2014» оргкомитетӧс» петкӧдлысьяскӧд ӧтув маршрутсӧ юкласны этапъяс вылӧ, эстафетасӧ тестӧвӧя кутас сопровождайтны ГИБДД», - пасйис Коми Республикаса мортӧс ёнмӧдан да спорт агентствоса юрнуӧдысь Николай Гордеев.

«Олимпийскӧй билӧн Россияті мунӧм ӧтувтас уна сикас дінму, вӧчас найӧс ӧта-мӧд дорӧ матынджыкӧн, сетас позянлун восьтны мичлунсӧ да аслыспӧлӧслунсӧ миян странаса быд дінмулысь. Ме чайта, мый Олимпийскӧй би воӧмыс лоӧ Коми Республикалы ыджыд да тӧдчана праздникӧн», - ассяньыс пасйис «Сочи-2014» оргкомитетса президент Дмитрий Чернышенко.

***Эстафета мунас Россия Федерацияса 83 субъект пыр. Тайӧ лоӧмторйын участвуйтысьясӧн вермасны лоны 130 миллионысь унджык Россияын олысь морт. Олимпийскӧй  билӧн эстафета мунас 123 лун да лоӧ Тӧвся олимпийскӧй ворсӧмъяс историяын оз сӧмын медкузь, но нӧшта на и медыджыд мероприятиеӧн. Олимпийскӧй бисӧ кутасны нуны 14 сюрс факел нуысь да 30 сюрсысь унджык волонтёр. Мунан туйлӧн кузьтаыс — 65 сюрсысь унджык километр.
